
Nafarroako Euskararen Mediateka aurkeztu da

Material osoa digitalizatu da funtsen iraupena bermatzeko 

Osteguna, 2008ko ekainaren 5a. Nafarroako Euskararen Mediateka Euskarabidea-Euskararen Nafar Institutuaren proiektu bat da eta haren xedea da euskararen gaineko interesa duen nornahiren eskutan uztea Nafarroako euskalkiei buruzko materiala: nafar euskalkietan bildutako soinuzko eta ikus-entzunezko grabazioak eta Nafarroako euskalkietan idatzitako testu idatziak. 
Mediateka sortu da Euskarabidea-Euskararen Nafar Institutuari agindu zaizkion eginkizunetako bi hauei erantzunez: Nafarroako euskalkien kontserbazioari eta garapenari dagozkion jarduera planak proposatzea, eta Nafarroako euskararen mediateka sortzea eta kudeatzea.

Azken urte hauetan lan egin da Nafarroako euskalkien ikerketan eta hedapenean. Nolanahi ere, gaur Euskarabideak aurkeztuko duen honek erreferente bilakatu nahi du dialektologian.

Hamar urte dira jadanik proiektu honi hasiera eman zitzaiola (Nafarroako Euskararen Fonotekaz ari gara), Nafarroako Gobernuak eta Euskal Kultur Erakundeak batera bultzaturik.

Nafarroako Euskararen Mediatekaren lehentasunezko xedea da euskalkietako material guztiak ikertzaileen eta jende ororen eskura uztea, erraz kontsultatzeko moduko sistema informatikoan. 

Jakin badakigu Nafarroako euskalkiak tokia galtzen ari direla euskara batua etengabe ari delako aurrera egiten eta tokian tokiko hizkerekin batera haien azken hiztunak ere gure artetik desagertzen ari direla, bereziki gurasoen eta seme-alaben arteko hizkuntzaren transmisio naturalik eman ez den tokietan.

Erakunde publikoek eta pribatuek bultzaturiko zenbait ikerketa proiekturi esker euskalkien altxorreko soinuzko lekukotasun baliotsuak erregistratu dira azkeneko berrogei urte honetan. Hala ere, kasurik gehienetan grabazio horiek hondatze bidean dauden euskarrian (kasete zintetan) erregistraturik daude.

 Nafarroako Euskararen Fonotekaren ezinbesteko xedea da kultura ondasun hori hemendik aitzina iraunen duen euskarri batean gordetzea, hondatu eta sekula betiko galdu aitzin. Beraz, fonotekaren ardura da eskura dagoen material osoa digitalizatzea.

Bestalde, Nafarroako Euskararen Fonoteka arduratuko da material horiek guztiak erraz kontsultatzeko sistema informatiko batean biltzeaz eta ikertzaileen eta jendearen eskura jartzeaz.

Soinu-materiala zenbait iturritatik hartu da. Ikertzaile pribatuek utzitakoa dugu: Koldo Artola, Koldo Mitxelena, Iñaki Camino, Iñaki Gaminde, Orreaga Ibarra, etab.. Horietaz gainera, bestelako hizkuntza proiektuetatik bildutakoa dugu: Toponimia (Nafarroako herri euskaldun guztietako jendearen grabazioak bildu ziren proiektu horretan), Euskaltzaindiaren Atlasa (ehundaka ordu grabaturik euskalki guztietan), Euskal Herriko Atlas Etnolinguistikoa, eta Euskal Herriko Unibertsitateko funtsak. Era berean, zenbait komunikabidetako materiala bildu da, hala nola, Euskal Herria Irratiak, Ttipi-ttapak, Xorroxinek, Euskadi Irratiak eta Euskal Telebistak utzitakoa.

 

Oro har, Nafarroako Euskararen Mediatekaren proiektuan sartu diren funtsak lau alditan tratatu dira:
1. Materialaka bilatzea, biltzea eta sailkatzea 

Honako hau egin da:
1.1. Kontserbazio egoeraren balorazioa. Materialaren egoera nolakoa den ikusi ondoren, premiaz aritu behar izan da. Bestalde, zenbait grabaziotan garbitasun akustikoa egin da.

            1.2. Erantsitako materiala: transkribapenak, grabazioaren datuak. Grabazio bakoitzari buruz ahalik eta daturik gehien bildu behar da: non grabatu den, noiz grabatu den, grabazioaren arduraduna, zein proiektutan sartzen den, galderen helburu linguistikoak, hiztunaren izena, adina eta bestelako datu garrantzitsuak (sorterria, gurasoen jatorria...), etab. Transkribapenak badaude, materialari erantsiko zaizkio. 
            Gainera, beharrezkotzat jotzen da bildutako materiala zehatz-mehatz gainbegiratzea, grabatutakoa eta hari erantsitako materiala bat direla bermatzeko.

 
2. Digitalizazioa: behin betiko euskarria 
Aldi honetan hiru ekintza egin asmo dira:
            2.1. Hasiera batean, eskura dagoen material osoa berriro grabatu nahi da euskarri digital batean, ahalik eta fidagarritasun handienarekin, betiko kontserba dadin eta galerarik izan ez dezan. 
            2.2. Zenbait grabaziotan, haien egoera dela-eta, hotsa kendu behar da, banan-banan. Hala, grabazio guztietatik zenbait hots edo zarata kentzen da: grabazioen kalitateak edo denboraren iraganak sortutako hots arrotzak.
            2.3. Biltegiratzea. Digitalizazioan honako hau egiten da:
-Lehen kopia DAT euskarrian (edo antzeko batean, konprimitu gabe).
-Bigarren kopia DAT euskarrian (MP3 formatu konprimituan), segurtasun kopia modura.
-Hirugarren kopia bat CD-ROMean edo DVDan (MP3 formatu konprimituan), geroago landu ahal izateko.
- Laugarren kopia bat, hala eskatutako formatuan eta euskarrietan, jatorrizko grabazioekin batera jabeari itzuli ahal izateko.

 

3. Material digitalizatua aplikazio informatiko ireki batean (datu-base batean) sartzea, kontsulta errazteko eta material berrien eguneratzeak ahalbidetzeko.

4. Materialaren hedapena, web orriaren bidez bildua, sailkatua eta digitalizatua.  
Hasiera hartan tresna informatiko bat sortu zen eta tresna horrek aukera ematen zuen material digitalizatua sartzeko kontsulta errazten zuen eta material berriak eguneratzea ahalbidetzen zuen aplikazio batean. Erabilitako sistema Interneten oinarritzen zen: web zerbitzari bat, SQL datu-base bat eta webeko nabigatzaile baten bidezko kontsulta.

 

Informazioaren teknologiek ere aurrera egin dute, azkeneko urte hauetako bilakaera naturalarekin batera. Bere garaian www.fonoteka.com izeneko web orria aurkeztu zen. Gaur, aldiz, mediateka.fonoteka.com orria aurkeztu dugu, Internetek eskaintzen dituen abantailekin sare lokal isolatu baten aitzinean edo CD ROM edo DVD baten aitzinean. Haren birtualitateen artean honako hauek azpimarra ditzakegu:

· Zentralizazioa: Euskararen mediatekaren proiektua handitzen joanen da eta maiz aldatu beharko da: material berriak erantsi, datu-basean informazio gehiago sartu (gaien araberako etiketazioa, transkribapenak, etab.). Iturri bakarrarekin tresna malgua izanen dugu eta hark aukera emanen digu aldaketak sartzeko eta ikertzaile guztiek berehala eskura izateko. 

· Unibertsalitatea: Euskararen mediateka munduko edozein tokitatik ikusten ahalko da. Aski da Internetera lotutako ordenagailu bat izatea. Grabazioak entzuteko, gainera, soinu txartela eta MP3 erreproduzitzeko programa bat behar dira (programa hori Windowsen dago). 

· Sarbideen kontrola: Mediatekarako sarbideen kontrol oso eta zentralizatua eginen da. 

· Estatistikak: Sarbideen, deskargen eta abarren estatistika osoak. 

· Ospea:  Internetek ongi merezitako ospea du gizartean eta horrek euskara garatzen eta indartzen lagunduko du. 

Nafarroako Gobernuak azken hamar urte hauetan 482.312 euro erabaili ditu proiektu honetan.

